
Հաշվի առնելով, որ ՀՀ կառավարության 2023 թվականի սեպտեմբերի 7-ի թիվ 1529-Ա որոշմամբ հավանություն է տրվել «Ռենշին» ՍՊԸ-ի կողմից ներկայացված՝ Համաշխարհային առևտրի կենտրոն կառուցելու քաղաքաշինական կառուցապատման ծրագրին, որով նախատեսվում է քաղաք Երևան, Սարյան 22 հասցեում և դրան հարակից տարածքում կառուցել World Trade Center (WTC) անվանմամբ Ա դասի գերժամանակակից բիզնես էկոհամակարգ, ինչպես նաև այն, որ ««Արմենպրես» պետական լրատվական գործակալություն» փակ բաժնետիրական ընկերությանը (այսուհետ՝ Ընկերություն) գործակալության և երկու տպագիր լրատվամիջոցների՝ «Հայաստանի Հանրապետություն» և ռուսալեզու «Ռեսպուբլիկա Արմենիա» թերթերի գործունեության կազմակերպման համար տրամադրված են եղել տարածքներ քաղաք Երևան Սարյան 22 (385,6 քառ.մետր) և Արշակունյաց 4 (680,2 քառ.մետր) հասցեներում գտնվող շենքերից, որոնք ներկայումս Ընկերության կողմից ենթակա են ազատման, Ընկերությունը դիմել է ՀՀ տարածքային կառավարման և ենթակառուցվածքների նախարարության պետական գույքի կառավարման կոմիտե (այսուհետ՝ Կոմիտե)՝ քաղաք Երևան, Աբովյան 9 հասցեում գտնվող շենքի 3-րդ հարկն ամբողջությամբ և 2-րդ հարկի մի մասն անհատույց օգտագործման իրավունքով Ընկերությանը տրամադրելու խնդրանքով:  
Ընկերությունը՝ բաժնետիրոջ լիազոր ներկայացուցիչների ընդհանուր ժողովի 15.03.2023թ. նիստում հաստատված հաստիքացուցակի համաձայն, ունի 17 ստորաբաժանում և 78 աշխատակից: Ընկերության բոլոր բաժինների աշխատանքների համակարգման, շենքային պատշաճ պայմանների ստեղծման, բոլոր ստորաբաժանումների մեկ հարկի տակ մեկտեղման, տարածքներն ավելի նպատակային օգտագործելու նպատակով, անհրաժեշտ է, որ տրամադրվող տարածքներում լինեն նաև լրատվամիջոցի գործունեության առանձնահատկությունից բխող այլ տարածքներ՝ մամուլի սրահի, պոդքաստների ձայնագրման ստուդիայի, լուսանկարահանման տաղավարային հատվածի կազմակերպման համար: Ընկերությունը՝ հավատարիմ հասարակությանը կրթելու և մեդիա դաշտին որակյալ կադրեր մատակարարելու իր հանձնառությանը, ունի նաև կրթական ծրագրեր՝ բարձրագույն ուսումնական հաստատությունների ուսանողների, հանրակրթական հաստատություններում սովորողների համար: Ընկերությունն ունի ֆոտոդպրոց, որն արդեն մի քանի տարի պատանի ֆոտոսիրողներին անվճար ծանոթացնում է լուսանկարչության գաղտնիքներին: 
Ելնելով վերոգրյալից և հաշվի առնելով, որ Ընկերության բաժնետոմսերի 100 % պատկանում է Հայաստանի Հանրապետությանը, ինչպես նաև այն, որ քաղաք Երևան Նալբանդյան 28 և Սարյան 22 հասցեներում գտնվող շենքերից տարածքներ են ամրացված նաև ՀՀ վարչապետի աշխատակազմին, առաջնորդվելով ՀՀ կառավարության 17․08․2023թ․ թիվ 1404-Ա որոշման 3-րդ կետի 1-ին ենթակետի և  ՀՀ կառավարության 2023 թվականի ապրիլի 21-ի N 595-Ն որոշմամբ հաստատված N 1 հավելվածի 3-րդ կետի պահանջով՝ Պետական գույքի կառավարման կոմիտեի կողմից մշակել է «Տարածք հետ վերցնելու, ամրացնելու և անհատույց օգտագործման իրավունքով տրամադրելու վերաբերյալ» ՀՀ կառավարության որոշման նախագիծը, որով առաջարկվում է քաղաք Երևան Աբովյան 9 հասցեում գտնվող պետական սեփականություն հանդիսացող շենքի 2-րդ հարկի մի մասն ու 3-րդ հարկն ամբողջությամբ անհատույց օգտագործման իրավունքով, անորոշ ժամկետով տրամադրել Ընկերությանը, իսկ 2-րդ հարկի մյուս հատվածը՝ 529,65 քառ.մետր մակերեսով, որից 210,34 քառ.մետր մակերեսով միջանցքը հանդիսանում է Ընկերության հետ ընդհանուր օգտագործման տարածք ամրացնել ՀՀ վարչապետի աշխատակազմին։
«Տարածք հետ վերցնելու, ամրացնելու և անհատույց օգտագործման իրավունքով տրամադրելու վերաբերյալ» Հայաստանի Հանրապետության կառավարության որոշման նախագծի ընդունման կապակցությամբ պետական կամ տեղական ինքնակառավարման մարմինների բյուջեներում ծախսերի և եկամուտների ավելացում կամ նվազեցում չի նախատեսվում:
«Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ». Որոշման նախագիծը բխում է Կառավարության 2021-2026թթ. ծրագրի 6.7 կետով սահմանված Պետական գույքի արդյունավետ կառավարման դրույթներից: 

